
    Taniqli chex yozuvchisi E. Vavrushkaning «Izquvar Brok» ertagida izquvarlikni orzu qilib qolgan Brok nomli itning hayvonlar orasida kulgiga qolgani qiziqarli hikoya qilib beriladi.


    


    


    IZQUVAR BROK


    


    Brok qishloqning odatdagi qo‘riqchi ko‘ppaklaridan edi. U shalpangquloq, yunglari o‘siq, bahaybat it bo‘lib, qachon qaramang paxmoq dumini u yoqdan-bu yoqqa urgani-urgan edi. Uning tusi qo‘ng‘ir, faqat mijjalari go‘yo kimdir loyqa ohakka botirilgan cho‘tkani surib qo‘ygandek g‘alati ko‘rinardi.


    Brok bir fazilati bilan, ya’ni izquvarlikni xush ko‘rishi bilan qishloq ahli hovlilaridagi o‘z kasbdoshlaridan farq qilardi. Biror lahza bo‘sh qoldimi, darrov mutolaaga mukkasidan ketardi. Katagida izquvarlikka oid kitoblari shu qadar qalashib ketgan ediki, hatto o‘zi ham unga bazur sig‘ardi. «O’rmon yong‘og‘ining siri», «Tovuqxonadagi o‘g‘rilik yoki hurpaygan maxluq», «Ajoyib gultuvakni kim sindirdi», «Xirmon ortidagi g‘alati tovushlar», «Zulmatdagi sirli qadamlar», Brok bosh ko‘tarmay o‘qiydigan, izquvarlikka oid ba’zi bir kitoblarning nomlari ana shunday edi. Ha, shunaqa, kitob desa, Brok o‘zini tomdan tashlardi. Kitob uning joni, balki, jonidan ham ortiq edi. U kitobni ko‘rsa yeb qo‘yguday bo‘lardi. Kunduzi yetmaganday kechasi ham undan bosh ko‘tarmasdi. O’qishga qulay bo‘lsin uchun ne mashaqqatlar bilan katagini tun bo‘yi hovlini charog‘on etib turuvchi, sim to‘r qoplamali, kuchli elektr chirog‘i yaqiniga surib olganini aytmaysizmi?!


    Bordi-yu, tun yarmida uni uyqu elitib qolgudek bo‘lsa bormi, tushida ham u aql bovar qilmas ajoyib sarguzashtlarni boshidan kechirayotgan bo‘lardi. Tushida ham bezovta bo‘lib u yoqdan-bu yoqqa yurib chiqar, esnar, xo‘rsinardi. Albatta, bu chinakam uyqu emasdi. Miriqib uxlamagan kimsa kun bo‘yi o‘ziga kelolmay, lanj bo‘lib, esnab- yurishi hammaga ma’lum.


    Kitob o‘qiyverib, Brokning ko‘zlari xiralashib, charchab qoldi. Bu ahvolda oxiri yotib qolishi ham hech gap emasdi.


    «Izquvarlik sohasida shuncha ilmu hunarga ega bo‘la turib, endi shunday yuraverishim durust emas, kallada esa ilm tobora ko‘payib ketyapti. Shuning uchun ham kun sayin orig‘lab boryapman nazarimda. Olgan bilimlarimni sarflamaganimdan keyin undan nima foyda? Endi ularni amalda qo‘llashim lozim»,— dedi u bir kuni o‘z-o‘ziga.


    Uzoq xayol surib, oxiri buning ilojini topdi, ya’ni «qidiruv mahkamasi» ochishga qaror qildi.


    Kelasi kuni tongda shu hovlida istiqomat qiluvchilarning bari Brokning katagi atrofida uymalashib qolishdi. Ular og‘izlarini ochgancha:


    


    QIDIRISH MAHKAMASI


    Hamma narsani qidirib topaman!!!


    Tez — arzon — ishonchli,


    


    deya katta-katta harflar bilan yozib qo‘yilgan e’lonni juda qiziqish va taajjub bilan ko‘zdan kechirishardi.


    Brok hammaning mazkur e’lon oldidan jilolmay qolishini ko‘rib quvonsa ham, o‘zini go‘yo hech nima sezmaganga solib yuraverdi. Mana, nihoyat, mashhur izquvarlar haqida yozilgan kitoblardan orttirgan bilimlarini o‘zi amalda sinab ko‘rish payti yetib keladigan kun ham bor ekan-ku! Brokni oyog‘ining uchida ko‘rsatib yuradiganlarning ham endi ko‘zi ochiladi. Nega deganda, endi qo‘ni-qo‘shnilarga kerak bo‘lib qolishi turgan gap. Qilgan xizmati evaziga hech bo‘lmasa bitta-yarimtasi ilik-milikni himmat qilib yuborsa ham ajabmas, bir qora kuniga asqatadi.


    Brok yaqin kunlarda erishishi mumkin bo‘lgan shon-shuhrati haqida xayol surib, biror «quvonchli voqea» sodir bo‘lishini kuta boshladi. Bu, albatta o‘z tuqqaniga ham xush keladigan narsa emasligini fahmlardi, fahmlardi-yu, lekin baribir shunday voqea mana shu hovlidami yoki yaqin tevarakdami tezroq yuz berishini intiqlik bilan kutar va bunga umid bog‘lardi. Ha, u tezroq biror kori hol ro‘y berishini va paytdan foydalanib o‘zining izquvarlik olamidagi yuksak qobiliyatini ishga solishini, el og‘ziga tushishini juda-juda istardi. Ammo, aksiga olgandek, hovlida hech qanaqangi favqulodda voqea ro‘y bermas, hayot bir maromda davom etardi.


    Katakka yopishtirib qo‘yilgan e’lon qog‘ozi oftobda sarg‘ayib, harflari tanib bo‘lmas darajaga kelib qolgan edi. Qidiruv mahkamasiga esa hech kim tashrif buyuray demasdi. Shu-shu bo‘ldi-yu, mahkama boshlig‘i nima qilishini bilmay, yana uzzukun kitob mutolaa qilishga, bilimini yana ham oshirishga kirishib ketdi.


    Ittifoqo, dastlabki mijozi kutilmaganda kelib, katak eshigini taqillatganida uning nechog‘lik esankirab qolganidan taajjublanmasa ham bo‘ladi. Nogoh vujudida paydo bo‘lgan vahm hissini bosib olish uchun bir necha daqiqa zarur bo‘ldi, xolos, o‘z-o‘zidan ayonki, bunday tuyg‘uni u imkoni boricha pinhon tutardi. Axir, iste’dodli izquvar bo‘lsayu hech narsadan hech narsa yo‘q qo‘rquvdan qaltirasa! Mijozi nima deb o‘ylaydi?


    Buni qarangki, eshik taqillatib kelgan bu ilk mijozni mijoz degani ham tiling bormaydi. Sababki, «qidiruv mahkamasi»ga murojaat qilgan zot.. qimmatli qo‘shnisi — mittigina qoramosh mushuk Mourek edi! Ushbu mijoz, garchi, Brokning sira ko‘nglidagidek bo‘lmasa-da, qabul qilishga majbur edi. Chunki u qidiruv ishlariga muhtoj bo‘lgan har qanday kimsadan o‘z yordamimni ayamayman, deb va’da bergan edi-da! Aytilgan so‘z — otilgan o‘q! Gap bunda ham emas, eng muhimi kim bo‘lishidan qat’iy nazar axiyri uning «mahkama»siga murojaat qiladigan topildi-ku!


    — Xo‘sh, nima gap o‘zi? Qulog‘im sizda, gapiring, ne arz bilan tashrif buyurdingiz?— deya ochiq ko‘ngillik bilan so‘radi u, Mourek sarosimasini osonlikcha bartaraf qilishi uchun. Nazarida, birinchi mijozi anchagina hayajonlanayotganday tuyuldi. Mijozining bu ahvolda ko‘nglidagi dardini aytolmay ketib qolishi ham mumkin.— Biror narsangizni o‘g‘irlatdingizmi? — surishtirdi Brok.— Yoki sizga tahdid qilishyaptimi?


    Izquvarlar haqida yozilgan romanlardagi qahramonlar odatda o‘ldirilishlaridan oldin qo‘rqituvchi maktublar olishardi.


    Mourek dudug‘lanib, bu xil maktublar olmaganligini bildirdi va:


    — Meni tunashdi,— dedi arang ovozini chiqarib.— O’g‘ri urdi.


    — E, shunga shunchami? O’g‘rini hash-pash deguncha topamiz-da!— Bidirlab dedi Brok.— Qani o‘tiring, voqea qanday sodir bo‘lganini bir chetdan so‘zlab bering!


    Bunday iliq muomaladan qoramosh erib ketdi. Undagi sarosimalik yo‘qolib, hikoyasini davom ettirdi:


    — Mening bir xilvat joyim bor edi, uncha uzoqda emas, hov to‘siq oldida. Juda chuqur ham emasdi. Lekin uni hech kim bilmasdi. Har holda men shunday deb o‘ylardim...


    — Batafsilroq tushuntirib aytingchi,— Mourekning gapini bo‘ldi o‘z ishining bilimdoniday izquvar.


    — Shundoq, oddiy chuqurcha edi. Tuynuqchaday bir narsa. Tirnoqlarim bilan kavlab, yana tekislab qo‘ygandim.


    — E, ha, bundoq demaysizmi.— Brok kallasini saraklatgan edi, shunda shalpangquloqlari beixtiyor lapanglab ketdi.— Xo‘sh, xo‘sh, keyin-chi?


    Qoramosh shoshib so‘zida davom etdi:


    — Bu chuqurchaga men ba’zan o‘zimdan ortib qolgan suyaklarni yashirib yurardim, biror yomon kunimga yarab qolar deb...


    — Yaxshi qilarkansiz!— boshini qimirlatdi Brok va salmoq bilan mijoziga: — Marhamat qilib, gapning lo‘ndasini aytishga harakat qiling, — dedi.


    — Xo‘p bo‘ladi, — dedi qoramosh shoshilgan-cha. — Jonim bilan, kechagina yana o‘sha yerni kavlab, yaxshigina bir tovuq suyagini ko‘mib qo‘ygan edim, etlikkina suyak edi.


    — Etlikkina edi deysizmi?— Labini yaladi Brok va yana o‘zini qo‘lga oldida, jiddiy ohangda savol berishni davom ettirdi:— Agar sir bo‘lmasa aytingchi, nega siz bu masalada aynan menga murojaat qildingiz, ya’ni mening mahkamamga?


    — Albatta, albatta!— aybdor kabi ojizona miyovladi mushukcha.— Men ham endi shuni aytmoqchi bo‘lib turuvdim, janobi izquvar. Kechagina o‘sha joyga haligi, etlik suyakchani ko‘mib qo‘ygan edim, bugun borib ochib qarasam joyida yo‘q, — deya gapini tugatdi Mourek.


    Brok beso‘naqay boshini old panjalariga qo‘ygancha o‘yga cho‘mib:


    — Demak, bundan shunday xulosa kelib chiqadiki,— dedi hamon xayol daryosida suzgancha g‘udranib,— suyak g‘oyib bo‘lgan.


    — Ha, g‘oyib bo‘lgan!


    — Men o‘ylayotgan vaqtda xalaqit berilmasin! Demak, suyak yo‘qolgan ekan, bundan shunday xulosa chiqadiki, uni o‘g‘rilashgan, ya’ni o‘marishgan! Shunday emasmi?


    — Xuddi shunday!— deya uning so‘zini tasdiqladi qoramosh, Brokdan nigohini uzmay.


    — Shunday qilib, xulosa qilishimiz mumkin, suyakni o‘g‘irlashgan, aniqrog‘i! o‘marishgan? ya’ni kimdir bunga oldindan ko‘z tikib yurgan ya’ni o‘marishga tayyorgarlik ko‘rib qo‘ygan!


    — Ha-ha, qandaydir o‘g‘ri bo‘lsa kerak,— deb shivirladi qoramosh.


    — Jim turing!— uning so‘zini bo‘ldi Brok. So‘ng mijoziga jiddiy nigoh tashlab, so‘zida davom etdi:— Bilib qo‘ying, bu haqda faqat men bosh qotirishim lozim. Demak, kimdir suyakni o‘margan, ya’ni o‘sha «kimdir» jinoiy ishga qo‘l urgan, mazkur jinoyatchi bu ishga oldindan puxta tayyorgarlik ko‘rib yurgan. Bundan qanday xulosa kelib chiqadi?


    Qoramosh miq etmadi.


    — Bundan shu narsa kelib chiqadiki,— deya ovozini balandlatdi Brok,— birinchi navbatda, biz bu yashirin joy kimlarga ma’lum bo‘lganligini aniqlashimiz lozim. Shuni aniqlasak bo‘ldi, jinoyatchining jilovi qo‘limizda deyavering, og‘ayni.


    Qoramosh, garchi, bu gaplarni sukut saqlab eshitayotgan bo‘lsa-da hayajon ichida ko‘zlarini bir-ikki yumib-ochdi va minnatdorlik bilan bosh irg‘ab qo‘ydi.


    Brok esa bu mushkul muammoning xamirdan qil sug‘urganday oson hal bo‘lganidan benihoyat mamnun edi. Uning bu birinchi ishidayoq muvaffaqiyat qozonishi qanday yaxshi! Eng keragi ishni bir boshlab olish. Ayniqsa izquvar, ya’ni qidiruvchi uchun buning nechog‘li ahamiyatli ekanini gapirmasa ham bo‘ladi. Agar izquvar birinchi qadamidanoq xatoga yo‘l qo‘ysa bormi, tamom, bu xato keyingi ishlariga ham ta’sir qiladi va bir umr boshi ta’nadan chiqmaydi.


    Brok uyulib yotgan kitoblarga bir-bir ko‘z yugurtirib chiqdi, nazarida, bu kitoblarning deyarli har birida mashhur izquvarlar o‘g‘rilik va talon-torojlik ustidan tekshirishlar olib borardilar. Ularning ishi oldida qandaydir tovuq suyagini qidirish Brokka xiyla mayda ishdek tuyulib ketdi. Shuning uchun ham yo‘qolgan suyak masalasini Brok o‘ynab-kulib hal etishi va xuddi mana shu kitoblarda yozilgan mashhur izquvarlar kabi tez orada shuhrat qozonishi hech gap emas!


    Brok shirin xayollardan sergak tortib, o‘ziga keldi.


    — Bilasizmi, birodari aziz. Endi menga o‘sha — o‘zingiz ta’riflagan chuqurchangizning qaerda joylashganini ko‘rsatib qo‘ysangiz. So‘ng bemalol uyingizga ketaverishingiz mumkin. Ertaga esa tongda o‘z mulkingizni olib ketgani kelavering.


    — Rostdanmi?— deya ko‘zlarini pirpiratdi mushukcha.


    — Shubha qilishga aslo o‘rin yo‘q,— dedi Brok va o‘sha sirli joyga boshlab borishga ishora qildi.


    — Mana shu joyda,— dedi Mourek to‘siq yoniga borgach.


    — Hech narsa yo‘q-ku, bu yerda, o‘rni ham bilinmaydi.


    — Men o‘sha zahoti yana tekislab qo‘ygandim,— deya o‘z ishidan minnatdorona ohangda gapirdi Mourek. — Ko‘zga tashlanmasin dedim-da!


    Brok bosh irg‘ab qo‘ydi.


    — Yaxshi qilgan ekansiz. Shunday bo‘lsa ham, baribir men uni tekshirib ko‘rishim kerak.


    — Marhamat, izquvar janobi oliylari, marhamat.


    «Ish degan bunday bo‘pti»,— deb qo‘ydi Brok, o‘z-o‘zicha. So‘ng beixtiyor ochilib qolgan jag‘larini g‘ijirlatib qo‘ydi. U shu damda mijoziga bu ishning qanday bajarilishini o‘rgatishga ham tayyor edi. So‘ng qudratli panjalarini harakatga keltirib, bir zumda chuqurcha qazidi va bu chuqurchani Mourekka ko‘rsatib:


    — Suyak shu yerda edimi?— deb so‘radi. Qoramosh tasdiq ohangida boshini likillatdi.


    — Shu yerda edi, endi esa yo‘q.


    — Yo‘qligini o‘zim ham ko‘rib turibman. Endi menga boshqa kerak bo‘lmaysiz, birodari aziz. Tekshirish ishlarini bitta o‘zim olib boraman, hech qanday guvohsiz. Mana bu yerni esa,— Brok kavlab tashlagan chuqurchaga ishora qilib ko‘rsatdi,— men o‘zim ko‘ngildagidek qilib tartibga keltirib” qo‘yaman, ertagacha xayr! - shibbaladi, so‘ng razm solib qarab chiqdi. Hammasi joyida edi. Birortasi ta’qib etmayotganmikin degan shubhada atrofiga bir-ikki qarab ham qo‘ydi. Tekshirish ishlari qanday ketayotganligini bilish maqsadida kimdir kuzatib turgan bo‘lishi ham mumkin-da! Darvoqe, ishni nimadan boshlasa ekan?


    Kitoblarda yozilishicha, odatda voqea sodir bo‘lgan joyda, albatta qandaydir iz qolishi kerak.


    Brok yana atrofga ko‘z yugurtirib chiqdi; hech qanday belgidan asar ko‘rinmasdi. Faqat tekislangan yerda uning o‘z panja izlari bor edi, xolos.


    Ishni nimadan boshlasa ekan-a?. To‘satdan uning kallasida yalt etib bir najot beruvchi fikr paydo bo‘ldi. Bu o‘z fikri emas edi, albatta. Buni qaysidir bir kitobdan o‘qigan edi. Brok o‘qigan kitoblaridagi sarguzashtlarni shu qadar o‘ziga singdirib olgan ediki, hozir miyasida o‘sha sarguzashtlar ayqash-uyqash bo‘lib ketgandi; shu sababli ularning qaysi biri rost, qaysi biri yolg‘onligini hozir sira farqlay ololmasdi.


    «Har qanday tajribasiz qidiruvchi ham jinoyatchining voqea sodir bo‘lgan yerga qaytib kelishini kutadi, chunki jinoyatchi jinoyat qilgan yeriga qaytib kelmay iloji yo‘q»,— deya mulohaza qildi Brok va darhol bu kashfiyotini amalda sinab ko‘rishga kirishdi (garchi Brokning hech qanday kashfiyoti bo‘lmasada).


    Bu ishga favqulodda oddiy tarzda kirishdi. Ya’ni, yunglarining yaltiroq sirti jinoyatchiga o‘zining qaerga yashiringanligini sezdirib qo‘yishidan cho‘chib, sal nariroqqa, to‘siqdan uncha uzoq bo‘lmagan yerga tappa yotib, o‘g‘rini kuta boshladi.


    «Hamma buyuk kashfiyotlar oddiy xulosalardan tug‘iladi. Izquvarlik. sohasi ham bundan mustasno emas»,— Brok ko‘nglini xotirjam tutib, mamnunlik bilan mulohaza yurita boshladi.


    Keyin, shu taxlit jim yotaverish oxiri joniga tegdi. Brok zing‘illab borib katagidan yaqinda xarid qilgan «Izquvar Foksning so‘nggi muammosi» deb nomlangan kitobni olib keldi va uni o‘qishga tutindi. Bekordan-bekor yotaverganidan nima foyda, hech bo‘lmaganda izquvarlikka oid biror ma’nili gap o‘qigani qoladi-ku! Jinoyatchini esa, chuqurchaga yaqinlashib qolganda sharpasidan ilg‘ab olar. Shunday xayolda u kitobga mukka tushdi.


    Xuddi shu lahzada, ya’ni izquvar Foks botqoqdan sirli panja izlarini topgan paytda to‘siq ortidan qudratli qanotlarning silkinishiga o‘xshagan bir ovoz eshitilib qoldi.


    Brok kitobni yopdi-da, bildirmay — bir ko‘zini yumib, to‘siq tirqishidan o‘sha tomonga mo‘raladi. So‘ng bu to‘siqdan yengil sakrab o‘tdi-da, o‘takasi yorilayozgan tovuqqa qarab dag‘dag‘a qila ketdi.


    — O’rningizdan qimirlamang! Bu yerda nima qilib yuribsiz!


    — Tuproq titkilayapman. Yoki tuproq titkilash man qilinganmi-a?— deb qaqag‘ladi tovuq?


    — E’tiroz bildirilmasin!— deya uning so‘zini bo‘ldi Brok va so‘roqni davom ettira ketdi:— Men qidiruv mahkamasining boshlig‘i, ya’ni bosh izquvar bo‘laman. Savollarimga vijdonan javob berishingizni talab qilaman. Aks holda, bo‘yningizdagi javobgarlik ortadi.


    — Marhamat, lekin men hech qanday jinoiy ish qilganim yo‘q-ku, boshliq... janobi oliylari.


    — Qidiruv mahkamasining...— deya tovuqning yo‘l qo‘ygan xatosini to‘g‘riladi Brok.— Bosh tortmasdan, mening savollarimga to‘g‘ri va aniq javob bering. Ismingiz nima?


    — Tovuq.


    — Turar joyingiz qaerda?


    — Qo‘shni hovlidagi tovuqxonada.


    — ...qo‘shni hovlidagi,— deya yarim ovozda takrorladi Brok, so‘ng bu muhim ma’lumotlarni qunt bilan qalingina yozuv daftariga tirkab qo‘ydi.— Bu joy sizga oldindan ma’lummidi? — Brok tovuqqa sinovchan nazar saldi.


    — Gapingizga tushunolmadim?— dedi tovuq garangsib.


    Brok masxaraomuz tirjaydi:


    — Xo‘p, mayli. Qani ayting-chi, siz bu yerni avval ham hech kavlaganmidingiz? Kavlaganmisiz yoki yo‘qmi, deb so‘rayapman sizdan?


    — Yo‘q, hech qachon kavlamaganman.


    — Shunaqami?!— deya bir lahza jim bo‘lib qoldi Brok.— Bo‘lmasa endi nega bu yerda o‘ralashib qoldingiz?


    -Chuvalchang, qurt-qumursqalar qidiryapman. Hamma tovuqlar qatori.— Entikib javob qaytardi tovuq.


    — Chuvalchang, qurt-qumursqalar qidiryapman deng-a?— Brokning ovozida piching ohangi sezildi. . So‘ng Brok poylab turib birdan hujumga o‘tdi:


    — Nega endi aynan shu yerni tanladingiz? Aytaylik, sal nariroqni emas, a, hurmatli tovuqxonim?


    G’alaba nashidasidan Brokning ko‘zlari chaqnab ketdi. Bu savoli bilan u tovuqni tutdim deb o‘ylagandi-da! Ana endi bu qaqildoq chipor uning oldida yer o‘pib, aybiga iqror bo‘ladi!


    Ammo qaqildoq pinagini ham buzmay vazmin ohangda javob qaytardi:


    — Shundoq yumshoqqina yer turganda, nima qilaman boshqa joy izlab, qidiruvchi janobi oliylari. Kimdir bu yerni avval qavlagan ekan. Ha, aytmoqchi, boya qandaydir bir it qaziyotganday bo‘luvdi. Qarang-a, panja izlariyam tanishga o‘xshayapti. Kim biladi, bu yerdan nimalarni qidirganikin? Albatta, menga o‘xshab chuvalchang yoki qurt-qumursqalar izlab kelmagandir. Itning bunday mayda-chuyda narsalar bilan ishi bo‘lmaydi. Buni hatto tuxumdan yangigina chiqqan jo‘ja ham biladi!


    — Bas!— Brok bidirlab mahmadonalik qilayotgan tovuqning so‘zini bo‘ldi. Ammo ko‘nglida uning ba’zi e’tirozlarida jon borligini ham tan oldi. Nahotki, shunday muhim bir ishning ochilishiga qandaydir bir tovuq xalaqit bersa! Bu yerda u bekorga ovora bo‘lib yurgani yo‘q-ku! Buni izquvarlik deb qo‘yibdi. Shuning uchun ham u bu yerda ovorai sarson bo‘lib yuribdi-da!


    — Hm,— deya ma’noli tomoq qirib qo‘ydi Brok. Endi u vaqtdan yutishi, qanday qilib bo‘lsa ham bu mahmadona tovuqdan qutulish chorasini izlardi.


    — Bu yerdagi gaplar shu yerda qolsin. Men muhim bir ishning izidan tushganman. Shu sababli ham barchaga shubha bilan qarashimga to‘g‘ri keladi...


    Behuda bezovta qilganim, uchun uzr, qaqildoq xonim! Endi esa, marhamat qilib, chuqurchani tekislab qo‘ying, so‘ng sizga ruxsat beramiz. Omon bo‘lyng... Brok qutulganingiz bilan tabriklayman, degan ma’noda boshini likillatdi-da, to‘siq ortidagi o‘z kuzatuv joyini borib egalladi. Tovuqqa endi u e’tibor bermas, kitob mutolaa qilishga ham ko‘nglida rag‘bat sezmasdi. Vaqt o‘tib borar, tekshiruv ishlari esa sira oldinga siljimas edi. Ertasi tong chog‘i Mourek yoniga kelganida, nima deydi?


    Brok o‘ylay-o‘ylay, axiyri bir qarorga keldi, qanday bo‘lmasin bergan va’dasining ustidan chiqishi kerak. Yo‘qolgan suyak o‘rniga hatto o‘zinikini berib bo‘lsa ham mijozining ko‘nglini olishi lozim. Ming qilsa ham u birinchi mijozi! To‘g‘ri, bu ishi bir hisobdan qalloblikka ham o‘xshab ketadi, lekin qidiruv mahkamasining obro‘sini o‘ylab shunday qilishga majbur.


    Balki ertagacha hamma narsa yaxshi bo‘lib ketar, chiqmagan jondan umid.


    Ammo ishlar u o‘ylagandek bo‘lib chiqmadi: tonggacha bu atrofga hech bir zot yaqin yo‘lamadi.


    Mahkama boshlig‘ining kelajakda ham bu hurmatli mijoziga sidqidildan behad hizmatlar qilishiga astoydil ishonib, ertasi kun saharda Mourek qidiruv mahkamasidan etli tovuq suyagini olib ketdi.


    Tovuq suyagini topish esa Brokka oson kechmagan edi. Garchi, uning bisotida hali yana ancha-muncha so‘ngak-po‘ngaklar bo‘lsa-da, Mourekka boshqacharog‘i-dan emas, aynan uning yo‘qotganiga o‘xshash tovuq suyagidan topib berishi lozim edi. Mahkama obro‘si uchun u har qanday ishni bajarishga tayyor!


    Mijoz yo‘qolgan narsasining topilganidan o‘zini qo‘yarga joy topolmay qoldi. Xursandligi shu darajaga yetdiki, hatto yo‘qotgan narsasini kim o‘g‘irlagani haqida surishtirish ham xayolidan chiqib ketdi. Hamma gap shundaki, yo‘qolgan narsasi topilgan edi! Hayajondan Brokka tashakkurlar aytib, ko‘nglini ko‘tarishi lozimligi ham esiga kelmadi. Brok ham ba’zi andishalarga borib, indamay qo‘ya qoldi — ichiga yutdi. «Indamaganligi»ning ikkita sababi bor edi. Birinchidan, o‘zining vijdoni oldida ham tili qisiq edi. Ikkinchisi, ilk mijozi ko‘ringanga izquvar Brok allaqanday yulgichlardan emasligini aytib yursa, bunga ne yetsin?! Mourek xayr-ma’zurni nasya qilib g‘oyib bo‘ldi. Brok yana ishsiz qoldi.


    Hovlida turmush odatdagicha kechardi: g‘ozlar g‘og‘olar, tovuqlar qa-qag‘lab shovqin solar edilar. Yen qo‘shni — cho‘chqaboqarning hovlisidan esa cho‘chqa bolasining chapillatib tert yegani, echkining ma’rashi eshitilardi. Hech kim o‘zida yangi paydo bo‘lgan iste’dodli izquvarga ehtiyoj sezmas edi.


    Ammo bu hol uzoqqa cho‘zilmadi. Kunning ikkinchi yarmida kimdir Brokning katagi oldida to‘xtadi.


    Mourek-ku!


    Brokning joni naq hiqildog‘iga keldi. Nahotki uning hiylyasini mijozi sezib qolgan bo‘lsa?! Brok uyalganidan Mourekning yuziga tik qarashga ham botinolmadi. Dunyoda vijdon azobidan yomonroq dard bormikan?


    — Nima gap? Tinchlikmi, birodari aziz? — Xiyoldan so‘ng tilga kirib so‘radi Brok.


    — Sho‘rim qursin, izquvar janobi oliylari,— deya so‘z boshladi Morueq ming‘irlab.— Yana o‘sha ahvol...


    — Nimalar deyapsiz? Yana suyagingizni o‘g‘irlab ketishdimi?


    — Bu gal mo‘mayrog‘ini, ya’ni cho‘chqa suyagini o‘g‘irlashdi,— dedi Mourek titrab-qaqshab.


    Brok o‘zini chuqur xayolga tolganday qilib ko‘rsatdi. Aslida esa, o‘z holiga qo‘ymayotgan bu xira qoramoshni ko‘chaga itqitib yuborgan bo‘lardi-yu, iloji yo‘q-da! Axir, qachongacha bir tiyinga ham arzimaydigan molini deb uning boshini qotiradi? Qolaversa, Brokday izquvar bunday arzimas o‘g‘rilik bilan ovora bo‘lab o‘tirishi insofdan emas.


    Aksincha, e’tiborda turgan bir kattaroq ish bilan shug‘ullansa, shuhrati ham oshardi, mahkamasining obro‘si ham ko‘tarilib ketardi...


    Biroq baland narvonga ham eng quyi pillapoyadan chiqiladi. Bordiyu mijozlari ko‘pligidan bosh qashishga qo‘li tegmay qolganda ham boshqa gap edi, bunaqangi bachkana narsalar bilan boshimni qotirma, deb Mourekning sekin kovushini to‘g‘rilab qo‘yardi-ya! Afsuski, uning qidiruv mahkamasiga kamoli ishonch va e’tiqod bilan qatnab turgan yagona mijoz hozircha mana shu shumshuk qoramosh bo‘lib turibdi. Balki qo‘ni-qo‘shnilari, qani bu ishni Brok qanday uddalarkin, deb pana-panada kuzatib turishgandir?.. Shu bois ham uning Mourekka iltifot ko‘rsatishdan boshqa biror-bir chorasi yo‘qligi aniq.


    — Hm-m, batafsil gapiravering. Men shunday bir hiyla o‘ylab ishga kirishayki, natijada jinoyatchi qo‘lga tushganini o‘ziyam bilmay qolsin.


    Mourek chuqur xo‘rsinib oldi-da, bo‘lgan voqeani hikoya qila ketdi. Bu gal u hech qiynalmay, ravon gapirardi...


    Mourek har bir so‘zni chertib-chertib, ma’noli qilib so‘zlayotganiga qaramay, Brok undan zig‘ircha o‘ziga naf sezmadi. Chunki qoramosh aytgan gaplarning hammasi oldin aytilgan gaplarning aynan takrori edi, xolos.


    Ya’ni Mourek suyakni o‘sha — oldingi joyiga ko‘mgan, u yerdan esa kimdir o‘marib ketgan. Bor-yo‘q gap shu!..


    — Yana kimdir o‘marib ketibdi,— deya Mourek qissasini tugatdi.— Yerdam bera olarmikinsiz-a? Cho‘chqa suyagi edi, shuni nazardan soqit qilmasangiz bo‘ldi, taqsir.— Iltijoli boqib qo‘ydi Mourek, yo‘qotgan bisotining qimmatiga shama qilgan holda.


    — Ko‘nglingizni to‘q tuting, birodari aziz,— dedi qat’iy ohangda Brok, chunki shu tobda shundan boshqa narsa uning miyasiga kelmagan edi.— Ertaga kechqurun xabar oling, yo‘qotgan suyagingizni olib ketasiz.


    Izquvar Brokning o‘ziga bo‘lgan qat’iy ishonchiga darz ketdi, shu sababli u tekshirish uchun berilgan muddatdan yutish maqsadida iloji boricha vaqtni cho‘zishga harakat qilardi.


    Mourek xayr-xo‘shni o‘rniga keltirib ta’zim qilgan ko‘yi bir zumda g‘oyib bo‘ldi. Brok yana ikki o‘t orasida qoldi va biror-bir chora topish maqsadida kitoblarni titkilashga tushib ketdi. U yana bir bor kitoblarning o‘g‘irliklar haqida hikoya qiluvchi qismlarini sinchiklab o‘rganib chiqdi; ammo bundan zig‘ircha ham naf sezmadi. Barcha mashhur qidiruv ishlarining xulosalariga ko‘ra, jinoyatchi albatta jinoyat qilgan joyiga qaytib kelishi shart edi. Nega endi mazkur jinoyatchi bu temir qoidadan istisno bo‘lishi kerak?! Nega endi bu «xazina» jinoyatchini o‘ziga qayta jalb qilmas ekan? Kecha kelmagan bo‘lsa, balki bugun kelib qolar? Balki kelish-kelmaslik haqida bir qarorga kelolmay, ikkilanib turgandir?


    Brok og‘ir xo‘rsinib, «Izquvar Foksning so‘nggi muammosi» nomli kitobni qo‘liga oldi. O’qishga kirishishdan oldin odatdagidek to‘siq ortidagi joyini egalladi.


    Ammo bugungi o‘qigan kitoblaridan hech narsa ololmadi.


    U satrlarga ko‘zini lo‘q qilib tikkanicha uzoq o‘y surib qolar, lektsn gap nima haqda ketayotganiga aqli yetmasdi. Bordi-yu, jinoyatchini bu gal ham qo‘lga ololmasam, cho‘chqa suyagini qaerdan topaman, degan tashvishli fikr miyasini kemirardi. Bu ham mayli, Mourek mabodo kim o‘g‘rilik qilganligi haqida so‘rab qolsa-chi? Unga nima deb javob beradi?


    Shubhalari to‘g‘ri bo‘lib chiqdi. U chindan ham hech kimni qo‘lga tushirolmadi.


    Kun bo‘yi bu atrofda faqat ikki jonzot paydo bo‘ldi, xolos! Bu ham bo‘lsa bir juft ko‘k pashsha edi! Ular chuqurcha atrofidan ketmay, g‘ing‘illab uchib yurishardi.


    Tashvishlanganicha ham bor ekan: ertasi kuni kechqurun qidiruv mahkamasining boshlig‘i, ya’ni, bosh izquvar Brok o‘ziga tegishli bo‘lgan mazali cho‘chqa suyagidan mahrum bo‘ldi.


    Mijozi o‘zining olihimmat muruvvatpeshasiga yana minnatdorlik bildirishni unutib, tezda uning ko‘zidan g‘oyib bo‘ldi. Brokning omadini qarangki, Mourek go‘yo bu gal ham jinoyatchining kimligini surishtirishni unutdi. Mabodo so‘rab qolgudek bo‘lsa, aytaman deb Brok ham antiqa bir latifabop hikoyani o‘ylab qo‘ygan edi. Baxtiga Mourek so‘ramadi. Brok ham yolg‘on so‘zlashdan qutuldi. Yana shuni ham aytib o‘tish kerakki, mabodo jinoyatchi yashirinib olgan bo‘lsa, bundan avvalo u o‘zini-o‘zi ovora qilayotgan, qolaversa, bu mashhur izquvarning hali kimligini bilmagan, yuksak iste’dodini payqamagan bo‘ladi, xolos.


    Brokning o‘z rizqidan mahrum bo‘layotgani esiga tushganda esa: «Hechqisi yo‘q, hali Mourek menga mutlaqo ishonish mumkinligi haqida hammayoqqa ovoza qilib chiqqanidan keyin mijozlarim ko‘paygandan-ko‘payib, bu ovoragarchiliklarim unutilib ketadi»,— deya o‘ziga tasalli berardi.


    Ertasiga uning mahkamasi oldida yana bir mijoz paydo bo‘lib qoldi. Ne ko‘z bilan ko‘rsinki bu o‘sha Mourek edi!


    Uning gapiga qaraganda, bu gal kattagina bir qoramol suyagini o‘g‘ri urib ketibdi. Bu insofi yo‘q qanday o‘g‘ri ekan-a?!


    Brokning yuragi orqasiga tortib ketdi. Bordi-yu, ishi yana o‘ngidan kelmasa, bunday noyob narsani endi u qaerdan topib beradi?


    Mourek bugun o‘zini har qachongidan ham sipo va xotirjam tutgan holda g‘oyat burro gapirardi. Eng oxirida shunday taklifni o‘rtaga tashladi:


    — Balki ko‘madigan joyimni o‘zgartirsammikin-a, janobi izquvar?


    — Aslo unday qila ko‘rmang, ishning pachavasini chiqarishingiz mumkin-a! Hech narsa o‘zgartirilmasin!


    Agar chuqurcha joyi o‘zgartirilgudek bo‘lsa, shuncha vaqtdan beri olib borayotgan ishi barbod bo‘lishini u Mourekka sabr-toqat bilan tushuntirdi. Jinoyatchi bu joyga o‘rganib qolganligini, o‘rganib qolgandan keyin esa hushyorligi kamayib, beparvo bo‘lib qolishini yana erinmay uqtirdi (Brok bu gaplarni aslida izquvarlar haqidagi kitoblardan o‘qigandi). Dastlabki qilingan harakatdan ko‘ra keyingi harakatlar yordami bilan jinoyatchini osonroq qo‘lga tushirish mumkinligini takrorladi.


    — Siz uni qo‘lga tushirdingizmi?— Hayratdan ko‘zlarini katta ochib so‘radi Mourek.


    Brokning nafasi ichiga tushib ketdi. O’z uydirmalari to‘riga o‘zi ilinishiga sal qoldi.


    — Albatta yo‘q-da, birodari aziz! Ammo men uni tutdim desam ham bo‘laveradi. Chunki birinchi gal unga rahmim kelib qo‘yib yubordim, u va’da berib, boshqa bunday noma’qulchilik qilmayman, deb so‘z berdi. Ikkinchi galgisida juftakni rostlab qolishga ulgurdi. Endi bu uchinchi marotabasida esa u mendan qutulib bo‘pti! Men uni bo‘ynidan g‘ippa bo‘g‘ib, to‘g‘ri oldingizga olib boraman. Qo‘ni-qo‘shnilarni yig‘amiz, ular ham oralarida qanday ablah borligini bilib qo‘yishsin.


    — Demak, siz uni ko‘rdingizmi, izquvar janoblari?— Qoramosh hech narsani tushunmaganday Brokka qaradi.


    — Ko‘rish ham gapmi, mana shu o‘z panjalarim bilan tutib oldim uni, birodari aziz.


    Brok yolg‘on so‘zlayotganligini tushunib turar, lekin bundan boshqa iloji yo‘qligini ham bilardi.


    — Janobi izquvar, o‘sha muttaham kim ekanligini bilsam bo‘ladimi?— deb qo‘rqa-pisa so‘radi Mourek.


    — Aslo! — uning so‘zini shartta bo‘ldi Brok.— Ovoza qilib yuborasizda, hamma ishning pachavasini chiqarasiz.


    Nihoyat u bu shilqim mijozdan qutulish yo‘liny topganday bo‘ldi.


    — Kechirasiz, janobi izquvar.— Aybdorlarcha bosh egdi qoramosh,— bunday nozik ishlarga aqlim yetmasa...


    Uyiga qaytayotib, Mourek, yana bir bor ortiga o‘girilib qaradida, jur’atsizgina so‘radi:


    — Haligi mazali govmush suyagiga qachon kelsam bo‘ladi?..


    — Ertaga kechqurun, deya umidsiz to‘ng‘illadi Brok va mijoziga orqa o‘girib oldi. Shunaqayam xira bo‘ladimi mijoz degani, faqat o‘zini o‘ylaydi. Bu tekshirishlar o‘z-o‘zidan bo‘lmayotgani to‘g‘risida xayoliga ham keltirmaydi.


    O’zi pishirgan oshni o‘zi yeyishga majbur bo‘lyapti. Boshqa nima ham deyish mumkin? O’zi to‘qib chiqargan yolg‘on-yashiqlar domidan qanday qutulib chiqsa ekan? Mana senga maqtanchoqlikning oqibati!


    Boshqa iloji ham yo‘q edi-da! Axir bu tasqaraning oldida o‘zining noqulay ahvolga tushib qolishiga yo‘l qo‘yib bo‘larmidi? Mourekning yuzidagi masxaraomuz ifodani o‘zi ham sezdi-ku! Yo‘q, unga boshqa hech narsa aytolmasdi, mumkin ham emasdi.


    Shunday xayollarga borar ekan, bexos kallasida ajoyib bir fikr yalt etib ketdi, ya’ni o‘zi to‘qigan uydirmalarni ochiq tan olib qo‘ya qolsa qanday bo‘larkin? Joni tinchirdi. Yoki aksincha bo‘larmikin? Chunki Mourek bir zumda chor atrofga jar solib, unga qarshi hammaning nafratini qo‘zg‘atib qo‘yishi ham hech gap emas. Shundan so‘ng, albatta qidiruv mahkamasi yopilishi o‘z-o‘zidan ayon. Keyin ko‘ringan jonivor Brokning ustidan kulib, jo‘n ishni ham eplolmaganini ta’na qilib yuradi.


    Bu gaplarni aytishga oson xolos, axir u, Brok mana qanchadan buyon bu ishning uddasidan chiqolmayapti.


    Iz! Birorta iz qolganidayam mayliydi! Nomiga bo‘lsa ham qandaydir izcha kerak. Foksga oson, jinoyatchi ko‘lmak chetidagi balchiqda o‘z panja izlarini qoldirib ketibdi, qolgan ishni u xamirdan qil sug‘urgandek bajarishi tayin.


    Afsuski, jinoyatchi unga, ya’ni Brokka hech qanday iz qoldirmagan!


    Brok yonverida qalashib yotgan kitoblarga razm solib chiqdi. Jinoyatchini jinoyat sodir qilgan joyida qo‘lga olish uchun bu kitoblarning qaysi biridan biror ma’nili maslahat topsa bo‘larkin? Jinoyatchi so‘nggi daqiqalarda yashirinishga muvaffaq bo‘ldi, deb bahona qilish ham qiyin. Bu gapga endi ovsar Mourek ham ishonmaydi.


    Brok og‘ir xo‘rsindi.


    — Hali ertagacha ancha vaqt bor. Jinoyatchini balki bu gal qo‘lga tushirarman.


    Brok sevimli kitobini olib asta kuzatuv joyiga yo‘l oldi. Yaxshilab joylashib olgach, qo‘lidagi kitobning belgilab qo‘yilgan sahifasini ochdi. Izquvar Foks ko‘lmak chetidagi balchiqda jinoyatchi qoldirgan yakkayu yagona izni topib, shu paytgacha qo‘lga tushirolmayotgan jinoyatchini tutishnint antiqa loyihasini ishlab chiqa boshladi. U bu loyiha ustida shunchalik uzoq o‘yladiki, bu orada Brok panjalari orasida ochiq qolgan kitob bilan uxlab qolishga ham ulgurdi.


    Brok tush ko‘rdi. Tushida u izquvar Foksga aylanib qolganmish. Endi jinoyatchini tutay deganda, yaramas jinoyatchi qo‘ygan tuzoqqa ilinib qolibdi.


    Izquvar Foks-Brok, jinoyatchini quvib ketayotib, bu tuzoqqa, ya’ni o‘pqon ustidan yengilgina yopilgan qamishga bilmay oyog‘ini qo‘yibdi-yu, sal bo‘lmasa tubsiz jarga yiqilayozibdi. Xayriyatki, jar yoqasida osilib, ildizi bilan o‘pqon chekkasiga omonatgina ilinib turgan butadan ushlab qolibdi.


    Nojo‘ya harakati tufayli bir o‘limdan qolib, nochor buta shoxiga ilashib turgan izquvarning vujudi dag‘-dag‘ titrarkan, u cho‘chib uyg‘onib ketdi.


    O’ziga kelib, bu voqealar tushida ro‘y berganligini anglab yetguncha ancha vaqt o‘tdi. Axiyri yengil tortdi, yoqimli bir his vujudini egalladi.


    Kitobga ko‘z yugurtirishdan avval, har ehtimolga qarshi to‘siq ortiga bir ko‘z tashlab qo‘ydi.


    Qaradi-yu, tosh qotdi: u yerda nimadir g‘ivirlar edi! «Ha-ha, u yerda kimdir bor!


    Jinoyatchidan boshqa kim ham bo‘lardi?!»


    Shu tobda hammadan shubha qilishiga to‘g‘ri kelardi.


    Jinoyatchi nihoyat jinoyat qilgan yeriga qaytgan edi!


    — O’rningdan qimirlama!


    Brok ikkinchi marotaba mazkur to‘siqdan hujumkor ruhda sakrab o‘tdi. Uning oldida hurpayib yerga kulala bo‘lib yotib olgan, hali ona suti og‘zidan ketmagan bir mitti mushukcha qo‘rqinch aralash miyovlab turar, qaltiraganidan oyoqchalari o‘ziga bo‘ysunmasdi.


    — Isming? — deya Brok bloknotini ochdi.


    — Men bilmayman... — deya javob qaytardi past ovozda miyovlab mushukcha.


    — Nega endi bilmas ekansan?! Hammaning ham qandaydir ismi bo‘ladi-ku!


    — Men-men — mening hali hech qanday ismim yo‘q! — ovozini yana ham pastlatib miyovladi mu-shukcha.


    Brok navbatdagi savolini o‘ylab ham ulgurmagandiki, miyovlayotgan mushukchaning oldida osmondan tushdimi, yerdan chiqdimi ko‘zlari yulduzdek chaqnab, bahaybat ona mushuk paydo bo‘ldi va bu holdan dovdirab qolgan tergovchiga tahdid qila ketdi. Tergovchi so‘roqni davom ettirishni ham, ettirmaslikni ham bilmay esankirab qoldi.


    — Bechora go‘dakka do‘q qilishni bas qiling, — deb qichqirdi ona mushuk. — Qo‘rquvdan o‘takasi yorilib ketishi mumkin norasidaning! Nima endi, bolalarimizga ko‘chada yurish ham mumkin bo‘lmay qolibdi-da?! — so‘ng bolasiga yuzlanib, — qani, bu yoqqa kelchi, oppog‘im, toki onang tirik ekan, senga hech kim g‘iring deyolmaydi! — dedi.


    Nihoyat, Brok hushini yig‘ib oldi. Gap buyoqda ekan-da!


    — Bolangiz hech qayoqqa qimirlamaydi! Men so‘roq olib borishim kerak:


    Bolasini olib ketishga shaylanib turgan ona mushuk ortiga o‘girildi:


    — Agar so‘roq qilish zarur bo‘lsa, marhamat, boshqalarni so‘roq qiling! Nega endi mening bolamga yopishib qoldingiz?!


    Jahli chiqqanidan Brokning ovozi bo‘g‘ildi, xirillab dedi:


    — Mendek nufuzli izquvar bilan bunday ohang-da gaplashishni sizga kim qo‘yibdi, kampirsho?!


    — Nufuzli deysizmi? Aksincha, g‘irt tentaksiz, janob Brok. Axir, sizning ustingizdan butun qo‘ni-qo‘shnilar kulib yotishibdi-ku!


    — Kulishyapti, deysizmi? Nega kulishar ekan?


    — Juda hayron qolyapsizmi? — Hujumga zo‘r berdi ona mushuk. — Oralaringizda bo‘lib o‘tgan savol-javoblarni tovuq hammaga aytib, sizni masxara qilib yuribdi.


    — G’iybatchi jodugar! — deb so‘kindi Brok boshqa gap topa olmay.


    Ona mushuk tasdiq ohangida bosh irg‘adi.


    — Ha, hamma tovuqlarga o‘xshab g‘iybatchi-da! Ammo uning gaplarida ham jon borga o‘xshaydi. Marhamat qilib o‘zingiz ayting-chi, qaysi ahmoq izquvar tovuqlar yer titib chuvalchang yoki qurt-qumursqa izlashini bilmaydi?..


    Brok o‘zini tutib turolmadi:


    — Menga qarang, kampirsho, avvalo siz kim bilan suhbatlashayotganligingizni tanangizga o‘ylab ko‘ryapsizmi? Men bu yerda jiddiy bir jinoiy ish ustida tekshiruv olib boryapman. Siz esa menga qarab do‘q qilasiz. Janob Mourek bu yerga berkitib qo‘yayotgan suyaklar peshma-pesh yo‘qolyapti, siz umuman tasavvur qilib ko‘ryapsizmi? Janob Mourek ham shu yerda yashaydi... Ehtimol, u sizning qarindoshingiz bo‘lib chiqar?


    Bu gapdan ona mushuk go‘yo chayon chaqqanday sakrab tushdi.


    — Shunday desa ham bo‘ladi. Yaqin qarindoshimiz u, bir narsa deb bo‘lmaydi. Yaxshiligidan doim ishkal chiqarib yuradi. Albatta mayda-chuyda ishkallar xolos, to‘g‘rimi?.. Topganini bolasiga yedirib-ichirish o‘rniga yiqqani-yiqqan. O’zini o‘ylaydi.


    Vaysab turgan mushuk nogoh jim bo‘lib qoldi va qah-qah urib kulib yubordi.


    — Mana bu soz bo‘pti, yo‘q-yo‘q, qoyil bo‘pti! — U yana qah-qah urib kuldi. Kulgisining zo‘ridan dumalab qolay dedi. Nima gapligini tushunmay, avvaliga qo‘rqib ketgan mitti mushukcha ham endi jilmaya boshladi.


    — Shunday qilib, yo‘qolgan suyakni axtaryapman deng, janob izquvar? — deb masxaraomuz so‘radi, kulgisini arang tiyib ona mushuk. — Haligi, anavi Mourek o‘g‘irlatgan suyaklarni-da! Xa-xa-xa-xa!


    — Tentakka o‘xshab kulavermasangiz-chi! — jahli chiqib akilladi unga Brok. — Yo‘qolgan suyaklar to‘g‘risida sizga biror narsa ma’lummi, o‘zi, a?


    Brok qalamining uchini tupugi bilan ho‘lladi-da, bloknotining toza sahifasiga to‘g‘riladi:


    — Men siz bilan hazillashayotganim yo‘q, men sizni so‘roq qilyapman, so‘zlarimga jiddiy javob bering, kampirsho! — dedi.


    Ona mushuk jiddiy tortdi-da:


    — Yozing! — deya so‘zini ohista davom ettirdi. — Mijozingiz Mourek sizni qanday chuv tushirganini hammaga aytib, maqtanib yuribdi.


    — Tushirganini? — Brok hayron bo‘lganday, bloknotiga ko‘z tikdy.


    — Ya’ni, aldaganini, tushundingizmi?


    Brok jim qoldi. Uning vujudiga titroq kirdi, allaqanday noxushlik ro‘y berayotganini ko‘ngli sezib turardi.


    — Mourek hech qanaqa suyakni hech qachon, hech qaerga ko‘mmagan, bu uning hiylasi. Birinchisi ham, ikkinchisi ham, uchinchisi ham qip-qizil hiyla!..


    — Buni siz aniq bilasizmi?


    — Mourekning o‘zidan eshitdim. Aytyapman-ku, u sizni qanday laqillatganini ovoza qilib yuribdi, deb! U o‘ylab topgan chuqurchani ahmoq bo‘lib siz qanday kavlaganingizni ham ko‘ringanning qulog‘iga kula-kula quyib yotibdi.


    — Yaramas-ey!


    — Ha, nima, men farishta deyapmanmi? Haligi, o‘z bisotingizdan bergan suyaklarni-chi, sizdan sal nariroqda yashaydigan hamkasabangiz bor-ku, Baguka, o‘shanga pullayapti, aniqrog‘i, sutga ayirbosh qilyapti. Baguka sutni xush ko‘rmas ekan. Mourek esa sutni jonidan ham yaxshi ko‘radi.


    — Men ham sutni juda yaxshi ko‘raman, — deya chiyilladi mitti mushukcha, onasining pinjiga suqulib.


    — Sen jim tur! — Asabiy baqirib berdi Brok. Uning dag‘dag‘asi ona mushukka yoqmadi, u yana hurpayib oldida, shang‘illay ketdi:


    — Mening bolamga nimaga baqiraverasiz? Qaysi aybi uchun baqirasiz, bu norasidaga? Jahlingiz chiqsa, burningizni tishlang. Hammasiga aybdor o‘zingiz-ku! Kun bo‘yi mudrab o‘tirasiz, o‘ylab topgan ahmoqona izquvarlik ishlaringiz bilan ovora bo‘lib, atrofda nimalar bo‘layotganidan bexabarsiz!


    — Nima? Bularni men ko‘rmayapmanmi? Kim tekshiryapti bo‘lmasa bu yerda sodir bo‘layotgan voqealarni? Chigallarni kim yechyapti?


    G’azabdan Brokning tanasiga titroq kirdi.


    — Juda sinchkov tergovchi ekanligingizni ko‘rib turibmiz! — zaharxandalik bilan dedi ona mushuk va yana ko‘ppakka qarab hezlandi. — Agar atrofga ko‘zingizni kattaroq ochib qaraganingizda edi, mushuk va mushukvachchalarning katta suyaklarni yeya olmasligiga allaqachon aqlingiz yetgan bo‘lardi. Bu mazali taomlarga bizning tishimiz o‘tmaydi, janobi bosh izquvar. Ehtimol, siz o‘zingizga nima yoqsa boshqalar ham shu narsani xush ko‘radi, deb o‘ylar-siz?..


    Ona mushuk dumini mag‘rur ko‘tarib, g‘olibona yurish bilan asta u yerni tark etdi. Mushukcha ham onasining oldiga tushdi-yu, dikkaygan dumchasini onasiga o‘xshatmoqchi bo‘lib xo‘p urindi, lekin buning uddasidan to‘la chiqolmadi.


    Brok yolg‘iz qoldi.


    Hal etilmay kelinayotgan, chigal muammoning bunday favqulodda yechimi ruhini tushirib yuborgan edi. Ona mushuk uning ustidan oshkora kulib ketgan bo‘lsa ham, holdan toygan ko‘ppak hatto unga qarshi bir qur vov ham deya olmadi.


    Shu kuniyoq kechqurun Brok katagining peshtoqiga yopishtirilgan:


    


    QIDIRUV MAHKAMASI


    Hamma narsani qidirib topaman!!!


    Tez — arzon — ishonchli


    


    degan lavha g‘oyib bo‘ldi.


    Brok uydirmalar bitilgan bir uyum kitoblarini axlatxonaga chiqarib tashladi va shu kecha oyoqlarini bemalol cho‘zib, miriqib uxladi. «Izquvar Foksning so‘nggi muammosi» nima bilan tugaganini bilmaganiga ham achinmadi, hatto u haqda o‘ylamay ham qo‘ydi.


    Qaytanga ilk bor mushkul muammoni yechishni zimmasiga olgan izquvar Brokning ovozasi tezda chor atrofga tarqab ketdi.


    Qo‘shnisi Tovuqxon bu voqeani butun ikir-chikirlarigacha qo‘shni tovuqlarga yoyib chiqdi. Bu xabarni eshitganlari esa oqizmay-tomizmay boshqalarga yetkazishdi.


    Nima ham derdik, tovuq — tovuq-da, ularning qo‘lidan boshqa qanday ish ham kelardi.


    Bu voqea katta-kichik shov-shuvlarga sabab bo‘ldi. Brok esa ko‘p ta’na-malomatlarga qoldi.


    Ammo ko‘p vaqt o‘tmay, bu voqealar unutilib ketdi. Chunki har qanday shov-shuvning ham umri qisqa bo‘ladi. Brokning ham qulog‘i tinchidi.


    Faqat Mourekkina, mabodo yo‘lida duch kelib qolgudek bo‘lsa, bu hovli qo‘riqchisini aylanib o‘tishni ma’qul ko‘rardi.


    

  

